ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈւԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ
____ _______________ 2017 N ____-Ն
հարկման ԲԱԶԱՅԻ ՈՐՈՇՄԱՆ նպատակով Համախառն եկամտից նվազեցվող Գույքի որակական, պատահական, տեխնոլոգիական եվ այլ ԿՈՐՈՒՍՏՆԵՐԻ ՓԱՍՏԱԹՂԹԱՎՈՐՄԱՆ ԿԱՐԳԸ ՍԱՀՄԱՆԵԼՈՒ մասին
Հիմք ընդունելով Հայաստանի Հանրապետության հարկային օրենսգրքի 122-րդ հոդ​վածի 8-րդ մասը` Հայաստանի Հան​րա​պե​տու​թյան կառա​վա​րու​թյունը որոշում է.

1. Սահմանել հարկման բազայի որոշման նպատակով համախառն եկամտից նվա​զեց​վող գույքի որա​կա​կան, պատահական, տեխնոլոգիական և այլ կորուստների փաստա​թղթա​վոր​ման կարգը` համաձայն հավելվածի: 
2. Սույն որոշումն ուժի մեջ է մտնում 2018 թվականի հունվարի 1-ից: 
Հավելված
ՀՀ կառավարության 2017 թվականի

_______________  ____ N ____-Ն որոշման

կարգ

հարկման ԲԱԶԱՅԻ ՈՐՈՇՄԱՆ նպատակով համախառն եկամտից նվազեցվող գույքի որա​կա​կան, ՊԱՏԱՀԱԿԱՆ, ՏԵԽՆՈԼՈԳԻԱԿԱՆ և ԱՅԼ կորուստների փաստա​թղթա​վոր​ման
1. Սույն կարգով կարգավորվում են հարկման բազայի որոշման նպատակով համա​խառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման հետ կապված հարաբերությունները:
2. Սույն կարգի կիրառության իմաստով` 
1) գույքի որակական կորուստ է համարվում`

ա. պիտանիության (պահպանման) ժամկետ ունեցող ապրանքի պիտանիության (պահ​պան​​ման) ժամկետի սպառման կամ ժամանակի ընթացքում մաշվածության և (կամ) քայ​քայ​ման արդյունքում գույքի սպառողական հատկանիշների անկման պատճառով շրջա​նա​ռու​թյունից հանվող գույքը կամ ապրանքը,

բ. Հայաստանի Հանրապետության հարկային օրենսգրքով կամ Հայաստանի Հանրա​պե​տության օրենքներով սահմանված դեպքերում` ապրանքի մատակարարման արգելքների կամ սահմանափակումների առաջացման արդյունքում շրջանառությունից հանվող գույքը կամ ապրանքը:
2) գույքի պատահական կորուստ է համարվում գույքի կորուստը, ոչնչացումը կամ վնա​սումը, որը տեղի է ունեցել հրդեհի, ջրհեղեղի, երկրա​շարժի կամ այլ տարե​րային աղետի, նա​վա​​բեկման, պատերազմի, մարտական գործո​ղու​թյունների, զինված հար​​ձակման, զանգ​վա​ծային անկարգությունների, ապստամբության կամ նման այլ արտա​կարգ իրա​դար​ձու​թյուն​ների (ներառյալ՝ օրենքով սահմանված ապա​հո​վա​գրա​կան պատա​հար​ները) հետևան​քով: 
3) գույքի տեխնո​լո​գիական կորուստ են համար​վում՝

ա. շահութահարկ վճարողի կողմից միավոր արտադրանքի արտադրության (հավաք​ման, պատ​րաստ​ման) համար սահմանված՝ հումքի, նյութերի, դետալների և (կամ) հանգույց​ների ծախսի նորմայի այն մասը, որը արտադրության (հավաքման, պատրաստման) գործըն​թա​ցում օգտա​գործ​վող տեխնոլոգիայի հետևանքով կորցրել է իր որակական հատ​կա​նիշ​ները,
բ. խոտան արտադրանքը՝ շահութահարկ վճարողի սահմանած նորմայի չափով,
գ. օրենսդրությամբ կամ Հայաստանի Հանրապետության կառավարության լիազոր մարմնի սահմանած տեխնոլոգիական կորուստները:

4) գույքի այլ կորուստ է համարվում, Հանրապետության Հանրապետության հարկային օրենսգրքի համաձայն, բնական, որակական, պատահական և տեխնոլոգիական կորուստ չհա​​​մար​վող գույքի փաստացի այլ կորուստը: Գույքի այլ կորուստ չի համարվում շահութա​հար​կով հարկման բազայի որոշման կամ շահութահարկի հաշվարկման նպատակով ակտիվների վերա​​գնա​հատ​ումը:
3. Սույն կարգի 2-րդ կետի`
1) 1-ին ենթակետով սահմանված որակական կորուստները հարկ​​ման բազայի որոշման նպատակով համախառն եկամտից նվազեցվում են, եթե գույքը հանվել է շրջա​նա​ռու​թյունից (դուրս է գրվել) և պահպանվել են սույն կարգի 4-6-րդ և 10-12-րդ կետերով սահմանված պահանջները:
2) 2-րդ և 4-րդ ենթակետերով սահմանված պատահական և այլ կորուստները հարկման բազայի որոշման նպատակով համախառն եկամտից նվազեցվում են, եթե սկզբնական հաշվառման փաստաթղթերով և (կամ) սահմանված կարգով իրականացված գույ​քագրման արդյունք​նե​րով հիմնավորվում է, որ գույքի փաստաթղթերով հաշվառված մնա​ցորդ​ները գերա​​զանցում են գույքի փաստացի մնացորդները և պահպանվել են սույն կարգի 4-րդ, 5-րդ, 7-րդ, 8-րդ և 10-12-րդ կետերով սահմանված պահանջները: 

3) 3-րդ ենթակետով սահմանված տեխնոլոգիական կորուստները հարկման բազայի որոշման նպատակով համախառն եկամտից նվազեցվում են, եթե պահպանվել են սույն կարգի 4-րդ, 5-րդ և 9-12-րդ կետերով սահմանված պահանջները, ինչպես նաև եթե`

ա. սկզբնական հաշվառման փաստաթղթերով հիմնավորվում է հումքի, նյութերի, դետալների և (կամ) հանգույց​ների ծախսը և (կամ) սահմանված կարգով իրակա​նաց​ված գույքագրման արդյունքներով հիմնավորվում է, որ գույքի փաստաթղթերով հաշ​վառ​ված մնացորդները գերազանցում են գույքի փաստացի մնացորդները, և այդ տեխ​նո​լո​գիա​կան կորուստները պայմանավորված են տեխնոլոգիական գործընթացներով: Տեխնո​լոգիա​կան կորուստները գույքի յուրաքանչյուր տեսակի (մասնավորապես` հումքի, նյութերի, կիսա​պատ​​րաստուկների, պատրաստի արտադրանքի, ապ​րանք​​ների) համար որոշվում են առանձին-առանձին և հիմնավորվում են հարկ վճարողի կողմից կազմված տեխնոլոգիական գործընթացը բնութագրող փաստա​թղթերով և փաստացի կորստի չափն արձանագրող ակտով կամ արձանագրությամբ: Օրենսդրությամբ կամ Հայաստանի Հանրապետության կառավարության լիազոր մարմնի սահմանած տեխնոլոգիական կորուստները հիմնավորվում են հարկ վճարողի կողմից կազմված փաստացի կորստի չափն արձանագրող ակտով կամ արձա​նա​գրու​թյամբ,

բ. խոտանի առաջացումը պայմանավորված է տեխնոլոգիական գործընթաց​ներով և հիմնավորվում է հարկ վճարողի կողմից կազմված գույքի թերու​թյուն​ները բնու​թագրող ակտով կամ արձանագրությամբ:
4. Սույն կարգի 2-րդ կետի`
1) 1-ին ենթակետով սահմանված որակական կորուստները փաստա​թղթա​վոր​վում են հարկ վճարողի կողմից կազմված գույքի թերությունները բնու​թա​գրող ակտով կամ արձա​նա​գրու​թյամբ կամ ապրանքի մատակարարման արգելքների կամ սահմանափակումների առա​ջաց​ման արդյունքում՝ գույքի կամ ապրանքի շրջանառությունից հանման ակտով կամ արձա​նա​գրու​թյամբ,
2) 2-րդ ենթակետով սահմանված պատահական կորուստները փաստա​թղթա​վոր​​վում են հարկ վճարողի կողմից գույքագրման արդյունքներով գույքի փաստացի մնացորդների վերա​բեր​յալ տվյալ​ների հիման վրա կազմված գույքագրման ցուցակներով կամ գույքագրման ակտե​​րով և գույ​քա​գրման արդ​յունք​ների համեմատական տեղեկագրերով, որոնց հիման վրա որոշվում է սույն կարգի 2-րդ կետի 2-րդ ենթակետով սահմանված դեպքերի հետևանքով կորած, ոչնչացված կամ վնասված գույքի քանակը:
Պատահական կորուստները պետք է հիմնավորված լինեն նաև այդ կորուստները առա​ջաց​նող` սույն կարգի 2-րդ կետի 2-րդ ենթակետով սահմանված դեպքերը (արտակարգ իրա​դար​ձությունները) տեղի ունեցած լինելու փաստը արձանագրող` համապատասխան լիազոր մարմնի կողմից տրամադրված տեղեկանքով կամ այլ փաստաթղթով: Սույն պար​բե​րու​թյան իմաս​տով լիազոր մար​միններ են հանդիսանում հրդեհի, ջրհեղեղի, երկրա​շարժի կամ այլ տա​րե​​րային աղետի դեպ​քե​րում Հայաստանի Հանրապետության արտակարգ իրա​վի​ճակ​ների նախա​րա​րու​թյունը, նավա​​բեկման դեպքերում` Հայաստանի Հանրապետության տրանս​պորտի, կապի և տեղե​կա​տվա​կան տեխնոլոգիաների նախարարությունը, պատե​րազմի, մար​​տա​կան գործո​ղու​​թյուն​ների դեպքերում Հայաստանի Հանրապետության պաշտ​պա​նու​թյան նախա​րա​րու​թյունը, զին​ված հար​​ձակման, զանգ​վա​ծային անկարգությունների, ապստամ​​​​բության կամ նման այլ արտա​​կարգ իրա​դար​ձու​թյուն​ների դեպքերում Հայաստանի Հանրապետության կառավարությանն առընթեր Հայաստանի Հանրապետության ոստի​կա​նու​թյունը:

3) 3-րդ ենթակետով սահմանված տեխնոլոգիական կորուստները փաստաթղթավորվում են հարկ վճարողի կողմից կազմված տեխնոլոգիական գործընթացը բնութագրող փաս​տա​թղթով, նյութածախսի հաշվետվությամբ կամ փաս​տացի կորստի չափը արձանագրող ակտով կամ արձանագրությամբ, 
4) 4-րդ ենթակետով սահմանված այլ կորուստները փաստաթղթավորվում են հարկ վճա​րողի կողմից գույքագրման արդյունքներով գույքի փաստացի մնացորդների վերաբերյալ տվյալ​ների հիման վրա կազմված գույքագրման ցուցակներով կամ գույքագրման ակտերով և գույքագրման արդ​յունք​ների համեմատական տեղեկագրերով, որոնց հիման վրա որոշվում է սույն կարգի 2-րդ կետի 4-րդ ենթակետի համաձայն, կորած, ոչնչացված կամ վնասված գույքի չափը:
Հարկ​​ման բազայի որոշման նպատակով համախառն եկամտից փաստաթղթերով հիմ​նա​վորված կորուստները նվազեցվում են, եթե դուրս գրված գույքը փաստացի ոչնչացվել  կամ հանձն​վել է այլ կազմակերպությանը (անհատ ձեռնար​կա​տիրոջը) կամ պետական մարմ​նին, իսկ նշված գործողությունները կատարված չլինելու դեպքում գույքը փաստացի առկա է հարկ վճարողի մոտ, բացառությամբ այն դեպքերի, երբ գույքը կորել կամ ոչնչաչել է:
5. Սույն կարգի 2-րդ կետի 1-4-րդ ենթակետերով սահմանված կորուստների արդյունքում ոչնչացման կամ այլ կազմակերպությանը (անհատ ձեռնարկատիրոջը) կամ պետա​կան մարմնին հանձման ենթակա գույքը փաստաթղթավորվում է`
1) հարկ վճարողի կողմից գույքի ոչնչացման դեպքում` ոչնչացման մասին հարկ վճա​րողի կողմից կազմված ակտով կամ արձանագրությամբ,
2) հարկ վճարողի կողմից և այլ կազմակերպության (անհատ ձեռնար​կա​տիրոջ) կամ պետական մարմնի մասնակցությամբ գույքի ոչնչացման դեպքում`  ոչնչացման մասին հարկ վճա​րողի և այլ կազմակերպության (անհատ ձեռնարկա​տի​րոջ) կամ պետական մարմնի կողմից կազմված ակտով կամ արձանագրությամբ,
3) գույքը այլ կազմակերպությանը (անհատ ձեռնարկատիրոջը) կամ պետա​կան մարմ​նին հանձնելու դեպքում` հանձնման-ընդունման ակտով կամ հաշվարկային փաս​տա​թղթով:
6. Սույն կարգի 4-րդ կետի 1-ին ենթակետում նշված փաստաթղթերում պարտադիր նշվում են`

1) փաստաթղթի կազման օրը, ամիսը և տարեթիվը,
2) շրջանառությունից հանվող գույքի անվանումը, քանակը,

3) փաստաթուղթը ստորագրող անձանց անունը, ազգանունը և ստորագրությունը:
7. Սույն կարգի 4-րդ կետի 2-րդ և 4-րդ ենթակետերում նշված դեպքերում գույքագրման ցուցակ​նե​րում և գույքագրման ակտերում պարտադիր նշվում են`
1) գույքագրումն սկսելու օրը, ամիսը և տարեթիվը,
2) գույքագրումն ավարտելու օրը, ամիսը և տարեթիվը,
3) գույքագրմամբ հաշվառված գույքի անվանումը և քանակը,
4) գույքագրման հանձնաժողովի անդամների և կամ նյութական պատասխանատու անձանց անունը, ազգանունը և ստորագրությունը:

8. Սույն կարգի 4-րդ կետի 2-րդ և 4-րդ ենթակետերում նշված դեպքերում գույքագրման արդ​յունք​ների համեմատական տեղեկագրերում պարտադիր նշվում են`
1) գույքագրումն սկսելու օրը, ամիսը և տարեթիվը,
2) գույքագրումն ավարտելու օրը, ամիսը և տարեթիվը,
3) սույն կարգի 2-րդ կետի 2-րդ ենթակետով սահմանված դեպքերի հետևան​քով կորած, ոչնչացված կամ վնաս​ված, իսկ սույն կարգի 2-րդ կետի 4-րդ ենթակետի համաձայն այլ կորուստ համարվող գույքի անվանումը, քանակը,
4) գույքագրման արդ​յունք​ների համեմատական տեղեկագիր կազմող անձի և կամ նյու​թա​կան պատասխանատու անձանց անունը, ազգանունը և ստորագրությունը:
9. Սույն կարգի 4-րդ կետի 3-րդ ենթակետում նշված՝ նյութածախսի հաշվետվությունում կամ փաս​տացի կորստի չափը արձանագրող ակտում կամ արձանագրությունում պարտադիր նշվում են`
1) փաստաթղթի կազման օրը, ամիսը և տարեթիվը,
2) տեխնոլոգիական կորուստ համարվող գույքի անվանումը, քանակը,
3) փաստաթուղթը ստորագրող անձանց անունը, ազգանունը և ստորագրությունը:
10. Սույն կարգի 5-րդ կետի 1-ին և 2-րդ ենթակետերում նշված դեպքերում գույքի ոչնչաց​ման փաստաթղթերում պարտադիր նշվում են`

1) գույքի ոչնչացման օրը, ամիսը և տարեթիվը,

2) գույքի ոչնչացման վայրը,

3) գույքի ոչնչացման ձևը,

4) ոչնչացված գույքի անվանումը, քանակը,
5) գույքի ոչնչացմանը մասնակցող անձանց անունը, ազգանունը և ստորագրությունը:
11. Սույն կարգի 5-րդ կետի 3-րդ ենթակետում նշված դեպքերում այլ կազ​մա​կեր​պու​թյանը (անհատ ձեռնարկատիրոջը) կամ պետա​կան մարմնին գույքի հանձման փաս​տա​թղթե​րում պարտադիր նշվում են`
1) գույքի հանձման օրը, ամիսը և տարեթիվը,
2) գույքի հանձման վայրը,
3) հանձնված գույքի անվանումը, քանակը,
4) գույքը հանձնող և ընդունող անձանց անունը, ազգանունը և ստո​րա​գրությունը:
12. Սույն կարգի 4-րդ և 5-րդ կետերում նշված դեպքերում փաստաթղթերը (հաշ​վե​տվու​թյուն կամ ակտ կամ արձա​նա​գրու​թյուն, գույքագրման ցուցակ կամ գույքագրման ակտ, գույ​քա​​գրման արդյունքների համե​​մատական տեղեկագիր, հանձնման-ընդունման ակտ կամ հաշ​վար​կային փաստաթուղթ) ստորագրվում են հարկ վճա​րողի, այլ կազմակերպությունների (անհատ ձեռնարկատերերի) կամ պետական մար​մին​ների ղեկավարի կամ նրան փո​խա​րի​նող պաշտոնատար անձի (իսկ անհատ ձեռնար​կա​տի​րոջ դեպքում` այդ անհատ ձեռ​նար​կա​տերի) և (կամ) նրա կողմից լիազորված (գրավոր կամ ի պաշտոնե) անձի կողմից: 
ՀԻՄՆԱՎՈՐՈՒՄ
«Հարկման բազայի որոշման նպատակով համախառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման կարգը սահմանելու մասին» ՀՀ կառավարության որոշման նախագծի վերաբերյալ
1. Իրավական ակտի անհրաժեշտությունը (նպատակը). Նախագծի նպա​տակը Հայաստանի Հանրապետության հարկային օրենսգրքի կիրարկումն ապա​հովելն է:
2. Կարգավորման հարաբերությունների ներկա վիճակը և առկա խնդիրները. 2016 թվա​​​​​կանի հոկտեմբերի 4-ին ընդունված՝ Հայաստանի Հանրապետության հարկային օրենս​գրքի 122-րդ հոդ​վածի 8-րդ մասի համաձայն, համախառն եկամտից նվազեցվող գույքի որա​​կական, պատա​հա​կան, տեխնոլոգիական և այլ կորուստների փաստա​թղթա​​վորման կարգը սահմանում է ՀՀ կառավարությունը:
 Ներկայումս հարկման նպատակով համախառն եկամտից նվազեցվող գույքի կորստի փաս​տաթղթավորման կարգ սահմանված է ՀՀ կառավարության 2012 թվա​կանի դեկ​տեմ​բերի 20-ի Հարկման նպատակով համախառն եկամտից նվազեցվող գույքի փաստացի այլ կորուստների չափերը սահմանելու կարգի մասին թիվ 1594-Ն որոշ​մամբ: 
Խնդիրը կայանում է նրանում, որ 2018 թվականի հունվարի 1-ից ուժի մեջ է մտնելու Հա​յաս​տանի Հանրապետության հարկային օրենսգիրքը, որի 122-րդ հոդ​վածի 3-6-րդ մա​սե​րով սահմանված կորուստների փաստաթղթավորման կարգ ներկայումս սահմանված չէ: 
3. Առկա խնդիրների առաջարկվող լուծումները. Նախագծով առաջարկվում է սահ​մա​​նել հարկման բազայի որոշման նպատակով համախառն եկամտից նվազեցվող գույքի որակական, պատա​հա​կան, տեխնոլոգիական և այլ կորուստների փաստաթղթավորման կարգը:
4. Կարգավորման առարկան. Նախագծի կարգավորման առարկան հարկման բազայի որոշման նպա​տա​կով համախառն եկամտից նվազեցվող գույքի որակական, պատա​հա​կան, տեխ​նո​լո​գիա​կան և այլ կորուստների փաստաթղթավորման կարգն է:
5. Նախագծի մշակման գործընթացում ներգրավված ինստիտուտները և անձինք. Նախագի​ծը մշակվել է ՀՀ ֆինանսների նախարարության կող​​մից: 
6. Իրավական ակտի կիրառման դեպքում ակնկալվող արդյունքը. Նախագծի ընդուն​​​​​​​​​​​​​​​​​​​ման արդ​յուն​​քում ակնկալվում է սահմանել հարկման բազայի որոշման նպատակով համախառն եկա​մտից նվազեցվող գույքի որակական, պատա​հա​կան, տեխնոլոգիական և այլ կորուստ​ների փաստաթղթավորման կարգը:
Տեղեկանք
«Հարկման բազայի որոշման նպատակով համախառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման կարգը սահմանելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության վերաբերյալ
«Հարկման բազայի որոշման նպատակով համախառն եկամտից նվազեցվող գույքի որակական, պատա​հա​կան, տեխնոլոգիական և այլ կորուստների փաստաթղթավորման կարգը սահ​մանելու մասին» ՀՀ կառավարության որոշման նախագծի ընդուն​ման առն​չությամբ այլ իրա​​վական ակտերի ընդունման անհրա​ժեշ​տություն չի առաջանա:

Եզրակացություն
«Հարկման բազայի որոշման նպատակով համախառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման կարգը սահմանելու մասին» ՀՀ կառավարության որոշման նախագծի ընդունմամբ պետական եկամուտների նվազեցման կամ ծախսերի ավելացման վերաբերյալ

«Հարկման բազայի որոշման նպատակով համախառն եկամտից նվազեցվող գույքի որակական, պատա​հա​կան, տեխնոլոգիական և այլ կորուստների փաստաթղթավորման կարգը սահ​մանելու մասին» ՀՀ կառավարության որոշման նախա​գծի ընդունմամբ պետա​կան եկա​մուտ​​ների նվա​զեցում կամ ծախսերի ավելացում տեղի չի ունենա:
ԱՄՓՈՓԱԹԵՐԹ
«Հարկման բազայի որոշման նպատակով համախառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման կարգը սահմանելու մասին» ՀՀ կառավարության որոշման նախագծի վերաբերյալ շահագրգիռ մարմինների կողմից ներկայացված առաջարկությունների, դրանց ընդունման կամ չընդունման վերաբերյալ
	Առարկության, առաջարկության հեղինակը¸ գրության ստացման ամսաթիվը, գրության համարը
	Առարկության, առաջարկության բովանդակությունը
	Եզրակացություն
	Կատարված փոփոխությունները

	ՀՀ տնտեսական զարգացման և ներդրումների նախարարություն 06.05.2017թ.

թիվ 05/10.4/4369-17
	Դիտողություններ և առաջարկություններ չկան:
	
	

	ՀՀ ԿԱ պետական եկամուտների կոմիտե 13.06.2017թ.

թիվ 01/3-1/20633-17
	Կորուստների փաստաթղթավորման  պահանջներն առավել հակիրճ և խմբավորված ներկայացնելու համար նպատակահարմար է  Կարգի 3-րդ կետի 1-ին, 2-րդ և 3-րդ ենթակետերը խմբագրել, քանի որ Կարգի 4-րդ կետով, ըստ էության, սահմանվում են նույն պահանջները: Առաջարկվում է 3-րդ կետն ամբողջությամբ շարադրել հետևյալ խմբագրությամբ.

«3. Սույն կարգի 2-րդ կետի 1-ին, 2-րդ, 3-րդ և 4-րդ ենթակետերով սահմանված կորուստները հարկ​​ման բազայի որոշման նպատակով համախառն եկամտից նվազեցվում են, եթե պահպանված են սույն կարգի 4-11-րդ կետերով սահմանված փաստաթղթավորման պահանջները:»:
	Չի ընդունվել:
	Նախագծով սահմանվող կարգի 3-րդ կետով սահմանվում են հարկ​​ման բազայի որոշման նպատակով որակական, պատահական, տեխնոլոգիական և այլ կորուստները համախառն եկամտից նվազեցնելու դեպքերը, մինչդեռ 4-րդ կետով սահմանվում են վերոնշյալ կորուստների նվազեցման համար պահանջվող փաստաթղթերը: Բացի այդ հարկ է նշել, որ նախագծով սահմանվող կարգի 3-րդ կետում կարգի 4-11-րդ կետերով սահմանված պահանջներից բացի սահմանված են նաև այլ պահանջներ, որոնք  առաջարկվող խմբագրությամբ շարադրելու դեպքում դուրս կմնան նախագծից: 

	
	Կարգի 4-րդ կետի 1-ին ենթակետն առաջարկում ենք լրացնել նոր նախադասությամբ` հետևյալ խմբագրությամբ.

«Դուրս գրված գույքը ենթակա է փաստացի ոչնչացման կամ որպես երկրորդական հումք այլ կազմակերպություններին (անհատ ձեռնարկատերերին, պետական մարմիններին) հանձնման, իսկ նշված գործողությունները կատարված չլինելու դեպքում գույքը պետք է փաստացի առկա լինի հարկ վճարողի մոտ, հակառակ դեպքում գույքի բացակայությունը հիմք է համախառն եկամտից կորստի նվազեցումը չընդունելու համար,»:
	Ընդունվել է:
	Նախագծում կատարվել է համապատասխան լրացում:

	
	Առաջարկում ենք Կարգի 4-րդ կետի 2-րդ ենթակետը լրացնել նոր նախադասությամբ` հետևյալ բովանդակությամբ.

«Պատահական կորուստները պետք է հիմնավորված լինեն նաև այդ կորուստները առաջացնող` սույն կարգի 2-րդ կետի 2-րդ ենթակետով սահմանված դեպքերը (արտակարգ իրավիճակները) տեղի ունեցած լինելու փաստը արձանագրող` համապատասխան լիազոր մարմնի կողմից տրամադրված տեղեկանքով կամ այլ փաստաթղթով,»:
	Ընդունվել է:
	Նախագծում կատարվել է համապատասխան լրացում:

	
	Կարգի 4-րդ կետի 3-րդ ենթակետն առաջարկում ենք շարադրել հետևյալ խմբագրությամբ`

«3-րդ ենթակետով սահմանված տեխնոլոգիական կորուստները փաստաթղթավորվում են հարկ վճարողի կողմից կազմված տեխնոլոգիական գործընթացը բնութագրող փաստաթղթով, նյութածախսի հաշվետվությամբ և փաստացի կորստի չափը արձանագրող ակտով կամ արձանագրությամբ, իսկ խոտանի, թափոնի դեպքում` նաև գույքի թերու​թյուն​ները բնու​թագրող ակտով կամ արձանագրությամբ: 
	Ընդունվել է:
	Նախագծում կատարվել է համապատասխան փոփոխություն:

	
	Առաջարկում ենք Կարգի 8-րդ կետի 3-րդ ենթակետի «հաշվեկշռային» բառը փոխարինել «սկզբնական (ձեռքբերման) կամ հաշվեկշռային (մնացորդային) արժեքը,» բառերով:
	Ընդունվել է:
	Նախագծում կատարվել է համապատասխան փոփոխություն:

	ՀՀ արդարադատության նախարարություն 13.06.2017թ.

թիվ 01/19.2/10054-17
	Նախագծի հավելվածի 2-րդ կետի 3-րդ ենթակետի «ա.» պարբերությունում անհրաժեշտ է «հարկ» բառը փոխարինել «շահութահարկ» բառով` համաձայն ՀՀ հարկային օրենսգրքի 122-րդ հոդվածի 5-րդ մասի 1-ին կետի պահանջների:
	Ընդունվել է:
	Նախագծում կատարվել է համապատասխան փոփոխություն:

	
	Նախագծի հավելվածի 2-րդ կետի 5-րդ ենթակետն անհրաժեշտ է հանել և դրանում նախատեսված կարգավորումները սահմանել 4-րդ ենթակետում` համաձայն «Իրավական ակտերի մասին» ՀՀ օրենքի 37-րդ հոդվածի պահանջների:
	Ընդունվել է:
	Նախագծում կատարվել է համապատասխան փոփոխություն:

	
	Նախագծի հավելվածի 3-րդ կետի 2-րդ և 3-րդ ենթակետերում օգտագործված «գույքի փաստաթղթերով հաշվառված մնացորդները» և «փաստաթղթերով հաշվառված գույքի մնացորդները» տերմինների կիրառումն անհրաժեշտ է հստակեցնել` համաձայն «Իրավական ակտերի մասին» ՀՀ օրենքի 36-րդ հոդվածի պահանջների: 
	Ընդունվել է:
	Նախագծում կատարվել է համապատասխան փոփոխություն:

	
	Նախագծի հավելվածի 3-րդ կետի 3-րդ ենթակետում անհրաժեշտ է «տեսակների» բառը փոխարինել «տեսակի» բառով` համաձայն «Իրավական ակտերի մասին» ՀՀ օրենքի 36-րդ հոդվածի պահանջների:
	Ընդունվել է:
	Նախագծում կատարվել է համապատասխան փոփոխություն:

	
	Նախագծի հավելվածի 11-րդ կետից անհրաժեշտ է հանել «(անձերի)» բառը` համաձայն «Իրավական ակտերի մասին» ՀՀ օրենքի 45-րդ հոդվածի 9-րդ մասի պահանջների:
	Ընդունվել է:
	Նախագծում կատարվել է համապատասխան փոփոխություն:

	ՀՀ վարչապետի խորհրդական 

Գևորգ Մալխասյան

30.06.2017թ.

թիվ 02/23.2/15231-17
	Կարգի 2-րդ կետի 1-ին ենթակետի վերաբերյալ գտնում եմ, որ գույքի որակական կորուստ կարող է տեղի ունենալ նաև դրա բարոյական մաշվածության հետևանքով:
	Չի ընդունվել:
	Նախագծով հաստատվող կարգի 2-րդ կետի 1-ին ենթակետում արդեն իսկ սահմանվել է, որ գույքի որակական կորուստ է համարվում  պիտանիության (պահպանման) ժամկետ ունեցող ապրանքի պիտանիության (պահ​պան​​ման) ժամկետի սպառման կամ ժամանակի ընթացքում մաշվածության և (կամ) քայ​քայ​ման արդյունքում գույքի սպառողական հատկանիշների անկումը:

	
	Կարգի 2-րդ կետի 2-րդ ենթակետի վերաբերյալ գտնում եմ, որ գույքի պատահական կորուստ կարող է լինել կազմակերպության կամ գույքի նկատմամբ հակաօրինական գործողությունների հետևանքով: Մասնավորապես գողություն, դիտավորյալ ոչնչացում և այլն:
	Չի ընդունվել:
	ՀՀ հարկային օրենսգրքի 122-րդ հոդվածի 4-րդ մասով սահմանված են գույքի պատահական կորստի տեսակները: Հաշվի առնելով վերոգրյալը, ինչպես նաև այն, որ ՀՀ հարկային օրենսգրքի 6-րդ մասի համաձայն,  գույքի՝ փաստաթղթերով հիմնավորված այլ կորուստ է համարվում ՀՀ հարկային օրենսգրքի համաձայն, բնական, որակական, պատահական և տեխնոլոգիական կորուստ չհա​​​մար​վող գույքի փաստացի այլ կորուստը` հայտնում ենք, որ գույքի գողությունը, դիտավորյալ ոչնչացումը օրենսգրքի իմաստով համարվում է գույքի այլ կորուստ, եթե հիմնավորված է համապատասխան փաստաթղթերով:

	
	Կարգի 4-րդ կետի 2-րդ ենթակետում անհրաժեշտ է հստակ նշել լիազոր մարմինների ցանկը, քանի որ որևէ իրավական ակտով չի նախատեսված համապատասխան փաստատթուղթ տալու իրավասություն ունեցող որևէ մարմին: Նույնը վերաբերվում է 5-րդ կետին:
	Ընդունվել է:
	Նախագծում կատարվել է համապատասխան լրացում:

	ՀՀ վարչապետի խորհրդական 

Գևորգ Մալխասյան

25.07.2017թ.

թիվ 02/23.2/16978-17  
	Առաջարկվում է քննարկել գույքի բարոյական կորստի հարցը: Խոսքը չի վերաբերվում շուտ փչացող գույքին: Խոսքը գնում է այն մասին, որ գույքը առկա է, սակայն իրադարձության կամ տեխնիկական պայմանների փոփոխության կամ այլ պատճառներով գույքը հնարավոր չէ օտարել կամ օգտագործել:
	Չի ընդունվել:
	ՀՀ հարկային օրենսգրքի 122-րդ հոդվածի 3-րդ մասի համաձայն, գույքի որակական կորուստ է համարվում, մասնավորապես, պիտանիության (պահպանման) ժամկետ ունեցող ապրանքի պիտանիության (պահպանման) ժամկետի սպառման կամ ժամանակի ընթացքում մաշվածության և (կամ) քայքայման արդյունքում գույքի սպառողական հատկանիշների անկումը:    Հաշվի առնելով վերոգրյալը` հայտնում ենք, որ գույքի բարոյական կորուստը ՀՀ հարկային օրենսգրքի համաձայն հանդիսանում է որակական կորուստ և ներառվում է հարկման բազայի որոշման նպատակով համախառն եկամտից նվազեցվող գույքի որակական կորուստների մեջ: 

Միաժամանակ, հայտնում ենք, որ ՀՀ հարկային օրենսգրքի համաձայն, եթե գույքի կորուստը, որը չի դասակարգվել որպես գույքի բնական, որակական, տեխնոլոգիական կամ պատահական կորուստ, ապա դասակարգվում է որպես գույքի փաստացի այլ կորուստ և ներառվում է հարկման բազայի որոշման նպատակով համախառն եկամտից նվազեցվող գույքի այլ կորուստների մեջ:


